«Безнең якның кыргый хайваннары»
Гүзәл Шәйдуллина,

Казандагы 65 нче катнаш төрдәге балалар бакчасының татар теле тәрбиячесе 
Максат: кыргый хайваннарга карата сакчыл караш, шәфкатьлелек хисе тәрбияләү. 
Белем бирү бурычлары:

– үзебезнең якның кыргый хайваннары турында мәгълүмат бирү; кыргый хайваннар темасы буенча сүзлек байлыгын арттыру; сәнгатьле сөйләм күнекмәләрен үстерүне дәвам иттерү. 
Үстерү бурычлары: гомуми һәм вак моториканы үстерү; логик фикерләүне, игътибарлылык, хәтердә калдыру, күзаллау сыйфатларын үстерү; аралашу осталыгын арттыру.

Тәрбияви бурычлар: төркемдә бердәм, дус эшләү теләге булдыру; үз-үзеңне контрольдә тотарга өйрәтү; хайваннарга сакчыл, миһербанлы караш тәрбияләү.
Материал һәм җиһазлар: кыргый хайваннарның һәм аларның тән (койрык, колак һ.б.) өлешләренең рәсемнәре, Кызыл Калфак курчагы.

Эшчәнлек барышы

1. Тәрбияче. Мин сезгә хәйләкәр сораулар бирәм, сез шуларга җавап табып әйтегез:

– Нәрсә күбрәк – куяннармы әллә аларның колакларымы?

– Нәрсәнең тәпиләре күбрәк: тиеннеңме әллә куянныңмы?

– Ике тиендә ничә колак, ничә тәпи, ничә койрык бар? (Балаларның җаваплары.)

2. Тәрбияче. Бүген безгә кунакка әкият герое Кызыл Калфак килгән. Ул әбисе янына урман буйлап барган. Ә урманда шундый кызык икән. Кызыл Калфак – бик кызыксынучан кыз. Барганда, ул игътибар итә: куак астында нәрсәнеңдер я колагы, я койрыгы күренә. Кызыл Калфак уйга кала:

– Нәрсә соң ул анда?

Уен: «Нәрсәнең колагы, нәрсәнең койрыгы?» (Балалар рәсемнәрдән кыргый хайваннарның колагын, койрыгын танып әйтәләр.)
Тәрбияче. Кызыл Калфак урмандагы барлык хайваннарны да белә. Ул аларның һәрберсенә үзләренә генә хас сыйфатлар белән дәшә. Әйдәгез булышыйк аңа! 

3. Сүзтезмәләр төзү.
Төлке (хәйләкәр), бүре (усал), куян (куркак), аю (зур).

Тәрбияче. Кызыл Калфак куянны очраткан. Ә куян туңган, аңа салкын. Әйдәгез куянга җылынырга булышыйк.

Физкультминут. «Куянкай»

Ак куянкай утырган, 

Колакларын селкетә.
Менә шулай, менә шулай

Колакларын селкетә.
Куян, туңа башлагач,
Аякларын җылыта.
Менә шулай, менә шулай

Аякларын җылыта.
Куян һаман да туңа,
Сикергәләп тә куя.
Менә шулай, менә шулай

Сикергәләп тә куя.

Куянны кемдер куркытты,
Ул урманга элдертте.

4. Табышмаклар әйтү.
● Сорыдыр төсе,
Үткендер теше,

Урманда йөри,
Бозаулар эзли. (Бүре)

● Энәләре үзе белән йөри,
Ә тегә белми. (Керпе)
Җәен соры, кышын ак,
Аңа шулай яхшырак. (Куян)

● Җәен урманга патша,
Кышын кардан да аста. (Аю)

● Нечкә билле,
Көлтә койрыклы. (Төлке)

● Кош түгел – оча,
Ябалактан курка,
Чикләвек ярата,
Сызгырса, урманны яңгырата. (Тиен)

Тәрбияче. Балалар, бу хайваннар очраклы рәвештә генә монда җыелмаганнар. Сез ни өчен дип уйлыйсыз? Алар нинди хайваннар дип аталалар? (Балаларның җаваплары.)
Тәрбияче. Менә урманны да чыктык. Безнең сәяхәтебез дә тәмамланды. Без урманда нәрсәләрне очраттык? Ни өчен бу хайваннар кыргый хайваннар дип атала? Алар турында без ничек кайгыртырга тиеш? (Балаларның җаваплары.)

5. Үзбәя бирү.

